
В О В Е Д

I. ОЦЕНКА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И 
ПРИЧИНИТЕ ЗА ДОНЕСУВАЊЕ НА ЗАКОНОТ

Основната цел поради која се предлага изменување и дополнување на Законот за 
земјоделство и рурален развој е законско уредување на статусот на земјоделските задруги 
во политиките за поддршка на земјоделството и руралниот развој и нивно евидентирање 
во регистрите на министерството.

II. ЦЕЛИ, НАЧЕЛА И ОСНОВНИ РЕШЕНИЈА

Предлогот на закон за изменување и дополнување на Законот за земјоделство и 
рурален развој се заснова врз истите начела врз кои е заснован Законот за земјоделство и 
рурален развој. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ-ЗАКОНОТ ВРЗ БУЏЕТОТ И 
ДРУГИТЕ ЈАВНИ ФИНАНСИСКИ СРЕДСТВА

Предлогот на законот не предизвикува финансиски импликации врз Буџетот на 
Република Северна Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА 
ЗАКОНОТ, НАЧИН НА НИВНОТО ОБЕЗБЕДУВАЊЕ, ПОДАТОЦИ ЗА ТОА ДАЛИ 
СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ 
СУБЈЕКТИ

Предложените законски одредби нема да предизвикаат дополнителни материјални 
обврски за одделни субјекти.

V. СКРАТЕНА ПОСТАПКА ЗА ДОНЕСУВАЊЕ НА ЗАКОНОТ

Со оглед на тоа што не се работи за сложен и обемен закон, во согласност со членот 
175 од Деловникот на Собранието, се предлага Предлог на Законот за изменување и 
дополнување на Законот за земјоделство и рурален развој Собранието да го разгледа по 
скратена постапка.

ПРЕДЛОГ-ЗАКОН
ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЗЕМЈОДЕЛСТВО И РУРАЛЕН 

РАЗВОЈ

Член 1
Во Законот за земјоделство и рурален развој („Службен весник на Република 

Македонија“ број 49/10, 53/11, 126/12, 15/13, 69/13, 106/13, 177/14, 25/15, 73/15, 83/15, 
154/15, 11/16, 53/16, 120/16, 163/16, 74/17, 83/18, 27/19 и „Службен весник на Република 
Северна Македонија“ број 152/19, 244/19,  275/19, 110/21, 123/22 и 65/23), во член 2 во точка 
11  по зборовите: „и/или располага“ се  додаваат зборовите: „и/или го поседуваат и/или го 
располагаат членовите на земјоделската задруга“.

Во точката 35 сврзникот „и“ се заменува со точка запирка.
Во точката 36 точката на крајот од реченицата се заменува со сврзникот „и“.
По точката 36 се додава нова точка 37 која гласи:
„37. Земјоделска  задруга  е  организациона  форма  на  доброволно  здружување  

на земјоделски стопанства согласно со закон, заради  остварување  на  нивните  економски,  
социјални, културни и други интереси и потреби при вршење на земјоделската дејност.“.

Член 2
Во членот 14 став (1) зборовите: „Законот на земјоделски задруги под услови и на 

начин пропишани со овој закон“ се заменуваат со зборовите: „Закон за задругите, 
регистрирани за вршење на земјоделска дејност, а евидентирани во Министерството.“.

Член 3
Во членот 74 став (3) во алинеја 3 зборовите: „или согласно со Законот на 

земјоделски задруги“ се бришат.
Во став (4) во алинејата 2 зборовите: „Законот за земјоделски задруги“ се 

заменуваат со зборовите: „Закон за задругите, регистрирани за вршење на земјоделска 
дејност и евидентирани во Министерството“.

Во ставот (5) зборовите „и/или со Законот за земјоделски задруги“ се бришат.
По ставот (11) се додав нов став (12)  кој гласи:
„(12) Формата, содржината, начинот на запишување, потребната документација и 

бришење во евиденцијата на земјоделски задруги го пропишува Министерот.“.

Член 4
Во членот 114 став (1) во алинеја 1 зборовите: „или Законот за земјоделски задруги“ 

се заменуваат со зборовите: „регистрирани за вршење на земјоделска дејност“.

Член 5
Во членот 122 став (2) во алинејата 1 зборовите: „или Законот за земјоделски 

задруги“ се заменуваат со зборовите „регистрирани за вршење на земјоделска дејност“

Член 6
Овој закон влегува во сила со денот на објавувањето во „Службен весник на 

Република Северна Македонија“.

О Б Р А З Л О Ж Е Н И Е
НА ПРЕДЛОГ-ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА 

ЗЕМЈОДЕЛСТВО И РУРАЛЕН РАЗВОЈ

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ-ЗАКОНОТ
Законот за земјоделство и рурален развој беше донесен и објавен во Службен 

весник на Република Македонија бр.49 на 12 април 2010 година, а на истиот закон се 
направени измени и дополни кои се објавени во „Службен весник на Република 
Македонија“ бр. 53/11, 126/12, 15/13, 69/13, 106/13, 177/14, 25/15, 73/15, 83/15, 154/15, 11/16, 
53/16, 120/16, 163/16, 74/17, 83/18, 27/19 и „Службен весник на Република Северна 
Македонија“ бр.152/19, 244/19,  275/19, 110/21, 123/22 и 65/23).  

Во членот 1 од Предлог-Законот, во членот 2 од постојниот закон се пропишани 
одделни поими употребени во законот и нивното значење. Поимот земјоделско стопанство 
се назначува како економска единица под единствено управување (од едно или повеќе 
лица без оглед на сопственоста,правната форма, големина или локација) на чиј 
земјоделски имот (кој го поседува и/или располага) се врши земјоделска дејност и за кое 
се води евиденција во Министерството за земјоделство, шумарство и водостопанство. 
Земјоделските задруги се основаат со здружување на средства, вообичаено изразени во 
пари на членовите на задругата. Задругите не се нужно обврзани да поседуваат или 
располагаат со земјоделски имот. Со измената се назначува дека и покрај тоа што 
земјоделските задруги не поседуваат или располагаат со земјоделски имот, истите вршат 
земјоделска дејност преку земјоделскиот имот што го поседуваат или располагаат нивните 
членови. Исто така се пропишува и дефиниција за земјоделска задруга со цел 
препознавање на организационата форма. 

Во членот 14 се пропишуваат корисниците на средствата согласно законот. Со 
укинување на Законот за земјоделски задруги, правниот субјект земјоделска задруга ги 
изгуби правата на финансиска поддршка. Со оваа измена повторно се овозможуваат тие 
права. 

Во членот 74 се пропишува политиката за рурален развој во делот на Економско 
здружување на земјоделски стопанства за заедничко вршење на земјоделска дејност. Се 
бришат деловите во кои се споменува Законот за земјоделски задруги кој е укинат и се 
додава Законот за задругите според кој закон се формираат земјоделските задруги. Се 
додава и став со кој се пропишува и евидентирањето на земјоделските задруги во 
Министерството.

Во членот 114 се пропишуваат условите за стекнување на статус на организација на 
производители. Се бришат деловите во кои се споменува Законот за земјоделски задруги 
кој е укинат и се дообјаснува регистрацијата на дејноста на земјоделските задруги.

Во членот 122 се пропишуваат условите за стекнување на статус на група на 
производители. Се бришат деловите во кои се споменува Законот за земјоделски задруги 
кој е укинат и се дообјаснува регистрацијата на дејноста на земјоделските задруги.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ 
ОДРЕДБИ

Предложените решенија во Предлог на законот за изменување и дополнување на 
Законот за земјоделство и рурален развој се меѓусебно поврзани со одделни законски 
решенија од постојниот закон и како целина треба да се постигне поквалитетно регулирање 
на материјата во делот на земјоделските задруги, рационално и ефикасно применување 
на Законот за земјоделство и рурален развој и усогласување со Законот за задругите.

III. ПОСЛЕДИЦИ КОИ ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените изменувања и дополнувања во законот ќе се овозможи да се 
создадат законски постапки за спроведување на Законот за земјоделство и рурален развој, 
да се  подобри ефикасноста на задругите регистрирани за вршење на земјоделска дејност 
и евидентирани во Министерството.

ТЕКСТ НА ОДРЕДБИТЕ ОД ЗАКОНОТ ЗА ЗЕМЈОДЕЛСТВО И РУРАЛЕН РАЗВОЈ, ШТО 
СЕ МЕНУВААТ

Значење на поимите
 

 Член 2 
Одделни поими употребени во овој закон го имаат следново значење:
1. Автохтони видови на земјоделски растенија и автохтони раси на добиток се домашни 
растителни и животински генетски ресурси како дел од биолошката разновидност на 
Република Македонија било да се историски донесени и адаптирани на условите каде што 
се одгледуваат или пак се локални сорти или видови кои оригинално припаѓаат на 
подрачјата каде што се пронајдени и истите се употребуваат во земјоделското 
производство. Растителни генетски ресурси на земјоделски растенија се лозите, фуражните 
растенија, градинарските растенија вклучително и цвеќиња и украсни растенија, 
медицинските и ароматичните растенија, овошките, шумските дрва, габите, 
микроорганизмите и дивата флора која може или се употребува за земјоделското 
производство. Животински генетски ресурси на добиток се домашните животни за 
земјоделско производство (‘рбетници и без’рбетници), микроорганизмите и дивата фауна 
која може или се употребува за земјоделското производство;
2. Биолошка разновидност во земјоделството е разновидност што постои меѓу живите 
организми и растенија и внатре во видовите на живите организми и растенија кои се 
употребуваат во земјоделското производство или можат да бидат употребени во функција 
на земјоделството (земјоделски растенија, добиток и микроорганизми) и кои се под посебна 
заштита на државата;
3. Виша сила или исклучителни случаи, во смисла од овој закон, значи смрт на носителот 
на земјоделското стопанство, трајна професионална онеспособеност на носителот на 
земјоделското стопанство, природна непогода со сериозно влијание врз земјоделското 
земјиште на стопанството, несреќа со ефект на уништување на објектите за добитокот, 
епизоти кои имаат влијание на дел или целиот добиток на земјоделското стопанство;
4. Нациoнална земјоделска политика е систем на комплементарни политики за уредување и 
поддршка на земјоделските пазари, директни плаќања за поддршка на доходот на 
земјоделските стопанства и рурален развој со чие спроведување се регулира развојот и 
динамиката на земјоделското производство и руралните средини согласно со 
материјалнотехничките, економските, еколошките и социјалните услови во Република 
Македонија и согласно со меѓународните спогодби и договори;
5. Земјоделството (земјоделски сектор) е индустриска гранка на националната економија 
која вклучува земјоделско производство и примарна преработка на земјоделски производи. 
Примарна преработка на земјоделски производ е процес на подготвување и чување на 
примарните производи од растително потекло или животинско потекло до нивно пуштање 
во промет на начин кој придонесува за зачувување на квалитетот и механичката и хемиската 
конзистентност;
6. Земјоделско производство (земјоделска дејност) е економска дејност која опфаќа 
одгледување на едногодишни растенија, одгледување на повеќегодишни растенија, 
одгледување на растенија за семенски и саден материјал, одгледување на животни и 
живина, мешана земјоделска дејност и помошни дејности за земјоделство и постбербени 
активности освен ветеринарни и фитосанитарни услуги во согласност со прописите за 
Статистичка класификација на економските дејности на Република Македонија;

7. Преработка на земјоделски производ е економска дејност која ги опфаќа индустриските 
операции за претворање на примарен земјоделски производ кој како финален производ е 
наменет директно за крајна потрошувачка или како суровина за производство на 
прехранбени производи;
8. Земјоделски производ е физички резултат од земјоделското производство (примарен 
земјоделски производ). Во земјоделски производи, во смисла на овој закон, спаѓаат 
производите од Анекс 1 на Договорот за формирање на Европската унија освен риби и 
рибни производи;
9. Преработен земјоделски производ е физички резултат од индустриските операции за 
преработка на земјоделски производ Во преработени земјоделски производи. Во 
преработени земјоделски производи, во смисла на овој закон, спаѓаат преработки на млеко 
и млечни намази (Тарифна ознака 0403,0405 20), замрзнат зеленчук (Тарифна ознака 0710), 
конфекционирани прехранбени производи со додаток на шеќер (Тарифна ознака 
1704,1806,1905), разни производи за храна и сосови, вклучувајќи теста, сладолед, супа и 
друго (Тарифна ознака 1901,1902,1904, 2103,2104,2105), алкохолни и безалкохолни 
пијалаци вклучително и оцет (Тарифна ознака 22), производи од тутун (Тарифна ознака 
2402,2403) преработки од скроб (Тарифна ознака 2905,3501,3809);
10. Земјоделски производител е носителот на земјоделско стопанство или член на семејно 
земјоделско стопанство или лице кое е постојано или времено вработено на земјоделското 
стопанство и кое се занимава со земјоделска дејност;
11. Земјоделско стопанство е економска единица под единствено управување (од едно или 
повеќе лица без оглед на сопственоста, правната форма, големина или локација) на чиј 
земјоделски имот (кој го поседува и/или располага) се врши земјоделска дејност и за кое се 
води евиденција во Министерството за земјоделство, шумарство и водостопанство (во 
натамошниот текст: Министерството). Земјоделското стопанство опфаќа една или повеќе 
производни единици. Земјоделско стопанство може да биде правно организирано како 
трговско друштво или друго правно лице утврдено со закон или семејно земјоделско 
стопанство;
12. Семејно земјоделско стопанство е самостојна стопанска и социјална единица која се 
заснова на комбинација од управување и сопственост и/или користење на земјоделскиот 
имот од членовите на семејството;
13. Носител на семејно земјоделско стопанство е полнолетно лице кое е одговорно за 
управување со земјоделското стопанство и кое истапува во име и за сметка на семејното 
земјоделско стопанство и како такво е запишано во Единствениот регистар на земјоделски 
стопанства во Министерството. Носител на земјоделско стопанство кое е правно 
организирано како трговско друштво или друго правно лице утврдено со закон е самото 
правното лице, а одговорното лице на правното лице истапува во име и за сметка на тоа 
земјоделско стопанство;
14. Член на семејно земјоделско стопанство е полнолетно физичко лице кое врши 
земјоделска дејност на земјоделскиот имот и за кое се води евиденција во Министерството;
15. Млад земјоделец е носител на земјоделско стопанство на возраст од 18 до 40 години;
16. Земјоделски имот е земјоделско земјиште, земјоделски објекти и објекти за домување 
или престојување на земјоделски производители, земјоделска механизација, земјоделска 
опрема, животни и живина, повеќегодишни насади и другите средства за земјоделско 
производство, со исклучок на едногодишни посеви, залиха на земјоделски производи и 
ѓубриња, средства за заштита на растенијата и семиња;

17. Земјоделско земјиште е обработливо земјоделско земјиште (ниви, овоштарници, 
маслинарници и лозови насади), ливади и пасишта;
18. Земјоделски објекти се градби наменети за одгледување на растенија и добиток, чување 
на земјоделска механизација и земјоделска опрема, чување на бербата, чување на добиточна 
храна и придружни објекти наменети за земјоделска дејност;
19. Земјоделска опрема се приклучни делови од земјоделска механизација или самостојни 
единици, кои се наменети за подготовка на почвата и обработка на почвата, култивација на 
посевите/насадите во период на вегетација, берба, опрема за наводнување, опрема за 
товарање и транспорт на ѓубриња, опрема за товарање и транспорт на добиточна храна и 
опрема во објекти за одгледување на добиток и живина;
20. Земјоделска механизација се земјоделски возила кои се наменети за подготовка на 
почвата и култивација на почвата, берба, одржување на опрема за наводнување, товарање, 
манипулација и транспорт на плодовите, товарање и транспорт на ѓубриња, товарање, 
манипулација и транспорт на добиточна храна, одржување на земјоделски патишта, 
вклучително и возила исклучиво наменети за земјоделската дејност, со исклучок на 
објектите за домување или престојување на земјоделските производители;
21. Производствени капацитети се сите расположливи технички, персонални, технолошки, 
инфраструктурни, градежни и сите останати капацитети кои се во функција на 
производството;
22. Субјект е физичко или правно лице, друштво, образовна и/или научна институција и 
јавни претпријатија кои користат или спроведуваат мерки согласно со овој закон;
23. Државен субјект е јавно претпријатие или правно лице чиј оснивач е Владата на 
Република Македонија или пак има удел во основниот влог најмалку од 25% од вредноста 
на основниот влог или најмалку 25% од капиталот или гласачките права на едно друштво;
24. Микропретпријатие е трговско друштво кое има помалку од десет вработени и има 
годишен обрт кој не надминува 0,5 милиони евра, или вкупен биланс на состојба кој не 
надминува 0,3 милиони евра;
25. Мало претпријатие е трговско друштво кое има помалку од 50 вработени и има годишен 
обрт кој не надминува 7 милиони евра, или вкупен биланс на состојба кој не надминува 5 
милиони евра;
26. Средно претпријатие е трговско друштво кое има помалку од 250 вработени и има 
годишен обрт кој не надминува 40 милиони евра, или вкупен биланс на состојба кој не 
надминува 27 милиони евра и кои не се во сопственост од 25% или повеќе од капиталот или 
гласачките права на едно друштво, или здружени од повеќе друштва, кои спаѓаа надвор од 
дефиницијата за мали и средни претпријатија;
27. Големо претпријатие е трговско друштво кое има над 250 вработени и има годишен обрт 
кој надминува 40 милиони евра, или вкупен биланс на состојба кој надминува 27 милиони 
евра;
28. Национално здружение на земјоделски производители е здружение на граѓани во кое 
членуваат земјоделски производители од најмалку 28 општини во Република Македонија;
29. Референтна парцела е земјоделско земјиште со пропишана површина која претставува 
основ за пресметка на финансиска поддршка согласно со овој закон;
30. Условно грло добиток е грло добиток добиено со математичка пресметка на реално грло 
добиток помножено со пропишан коефициент;
31. Фотоинтерпретација е метод на контрола на земјишни парцели со употреба на 
сателитски или авионски фотографии и снимки;

32. Производна година е период од една до друга реколта за одделен земјоделски производ;
33. Капитална поврзаност е директно или индиректно поседување, контролирање или 
држење на 5% или повеќе акции или емитувани удели со право на глас, од страна на еден 
субјект во друг;
34. Семејна поврзаност е поврзаност на лица кои се сметаат за членови на исто семејство и 
се во следново сродство: маж и жена; родител и дете; брат и сестра (било целосно или 
полукрвно сродство); баба или дедо и внуци; чичко, вујко, тетин, стрина, вујна или тетка и 
внук или внука; родители на сопружниците и зет или снаа; девер, шура или баџанак и јатрва, 
снаа, золва или шура;
35. Производна сезона е времетраење на производен циклус на одделен земјоделски 
производ и
36. Рурален предел е географска целина која е сочинета од руралната средина и природните 
ресурси околу неа.

Корисници на средства
 

Член 14
(1) Право на користење на средствата согласно со овој закон имаат земјоделски стопанства 
запишани во регистарот од членот 15 на овој закон и други корисници и земјоделските 
задруги регистрирани согласно со Законот на земјоделски задруги под услови и на начин 
пропишани со овој закон.
(2) Корисниците на средствата од програмата за финансиска поддршка во земјоделството и 
програмата за финансиска подршка на руралниот развој треба да ги имаат подмирено сите 
финансиски обврски утврдени во членот 14-а став (2) од овој закон.
(3) По исклучок од став (2) на овој член корисниците на средствата од програмата за 
финансиска поддршка во земјоделството и програмата за финансиска подршка на 
руралниот развој кои имаат неподмирени, а доспеани финансиски обврски утврдени во 
членот 14-а став (2) од овој закон, истите треба да ги подмират под услови и начин 
пропишани со член 14-а од овој закон.
(4) Корисниците од ставот (1) на овој член мора да ја чуваат целокупната документација и 
доказниот материјал за работењето, особено во врска со исполнувањето на условите за 
користење на средствата и документацијата за користена финансиска поддршка и/или 
помош, најмалку пет години од годината во која е користена финансиската помош.

Економско здружување на земјоделски стопанства за заедничко вршење на земјоделска 
дејност

 
Член 74

(1) Во насока на остварување на целите и политиките од овој закон земјоделските 
стопанства можат доброволно да се здружуваат заради остварување на економски интереси.
(2) Здружувањето заради економски интерес на земјоделските стопанства треба да е во 
насока на остварување на следниве цели:
- зголемување на ефикасност на земјоделското производството преку оптимизација на 
производни трошоци и заедничка набавка или производство на материјали за производство,
- подобрување на пазарната положба на земјоделските стопанства со воведување на 
заеднички операции за складирање и маркетинг на земјоделски производи или доработка, 
финализација и дистрибуција на земјоделски производи и

- воведување и заедничка примена на повисоки стандарди за квалитетот на земјоделските 
производи.
(3) Поддршката за економско здружување на земјоделски стопанства за заедничко вршење 
на земјоделска дејност е наменета за:
- помош за воспоставување на организациони форми на економско здружување на 
земјоделски стопанства,
- инвестиции за примена на заеднички производни практики за усогласување на 
стандардите за квалитетот на земјоделските производи или за производство на земјоделски 
производи со повисок квалитет,
- други активности согласно со овој закон или согласно со Законот на земјоделски задруги,
- воспоставување на групи на производители и
- помош за организирање на информативни и промотивни активности за земјоделски 
производи.
(4) Во согласност со целите од ставот (2) на овој член организационите форми за економско 
здружување на земјоделските стопанства се следниве:
- задруга или правно лице со претежна дејност од областа на земјоделството и основано од 
носители на земјоделски стопанства регистрирани во ЕРЗС,
- земјоделска задруга регистрирана согласно со Законот за земјоделски задруги,
- задруга или правно лице со претежна дејност од областа на земјоделството и основано од 
носители на земјоделски стопанства регистрирани во ЕРЗС и преработувачки капацитет за 
преработка на земјоделско-прехранбени производи и
- правно лице од областа на земјоделството формирани од здружение на земјоделски 
производители.
(5) Видот на поддршката од ставот (3) на овој член, видот на корисниците од ставот (4) на 
овој член, висината на поддршката и поблиските услови за користење на помошта во насока 
на остварување на целите од ставот (2) на овој член и видот на механизмот на поддршка од 
членот 92 од овој закон се уредува со програмите од членот 7 од овој закон и/или со Законот 
за земјоделски задруги.
(6) Услови за доделување на поддршката од ставот (3) на овој член се:
- примена на единствени производни методи со кои се гарантира усогласеност на 
производниот процес со барањата согласно со стандардите за квалитет,
- заедничко вршење на производна дејност на земјоделски стопанства за примена на 
стандарди за квалитет се заснова на спецификација на производ која е верификувана од 
надлежно независно тело,
- земјоделскиот производ, произведен согласно со стандарди за квалитет, да е наменет за 
крајна потрошувачка,
- применетиот стандард за квалитет е транспарентен за сите и обезбедува следливост на 
производите и
- применетиот стандард за квалитет е во согласност со пазарните барања и пазарните 
можности.
(7) Поддршката од ставот (3) на овој член се доделува врз основа на одобрен деловен план 
на организационата форма изготвен за плански период од најмалку пет години.
(8) Во деловниот план треба да се содржани особено следниве активности:
- инвестициони активности за унапредување на физичкиот потенцијал на организационата 
форма од ставот (4) на овој член и/или на земјоделските стопанства - основачи/членови за 
земјоделско производство и/или за инвестиции во складирање, доработка и маркетинг и

- информативни и промотивни активности за земјоделските производи кои ги произведува.
(9) Доколку организационата форма е основана за производство на земјоделски производи 
со повисок квалитет деловниот план треба да предвидува инвестициони активности за 
достигнување и примена на повисоки стандарди за квалитет од ставот (12) на овој член и 
како такви да се препознаени согласно со овој или друг закон.
(10) Земјоделски производи со повисок квалитет се производите кои се произведени со 
примена на следниве стандарди за:
- органско производство,
- гарантирана традиционална посебност,
- заштита на географски назив и ознака за потекло и - вино со географско потекло.
(11) Помошта од ставот (3) алинеја 4 на овој член се доделува за организирање на 
информативни и промотивни активности за земјоделски производи кои ги произведува 
организационата форма од ставот (4) на овој член и се однесува за трошоци за саеми, 
манифестации, промотивна кампања и други трошоци за организирање на информативни и 
промотивни активности.

Услови за стекнување на статус на организација на производители
 

Член 114
(1) За стекнување на статус на организација на производители, правното лице од членот 112 
на овој закон треба да ги исполнува следниве услови:
- да е регистрирано како правно лице со дејност од областа на земјоделството согласно со 
Законот за трговските друштва или Законот за задругите или Законот за земјоделски 
задруги,
- да има основни предуслови за работа,
- да има усвоен статут со дефинирани посебни правила за работа за исполнување на целите 
од членот 113 на овој закон,
- да има најмалку пет члена,
- да остварува минимална вредност на годишно пазарно производство од 6.000.000 денари,
- да се формирани за одреден производ односно група на производи на овошје или зеленчук,
- да поседува оперативен фонд и да има изготвено и одобрена или доставена на одобрување 
оперативна програма за работа и
- со своето работење да не ја ограничува конкуренцијата на пазарот на одреден производ, 
односно група на производи на овошје или зеленчук.
(2) Правното лице од ставот (1) на овој член статусот на организација на производители го 
стекнува со денот на уписот во Регистарот на организации на производители кој се води во 
Министерството.

Групи на производители
 

Член 122
(1) Група на производители е правно лице формирана од земјоделски стопанства заради 
стекнување на статус на организација на производители.
(2) За стекнување на статус на група на производители, правното лице од ставот (1) на овој 
член треба да ги исполнува следниве услови:
- да е регистрирана како правно лице со дејност од областа на земјоделството согласно со 
Законот за трговските друштва или Законот за задругите или Законот за земјоделски 
задруги,

- да има минимални предуслови за работа,
- да има усвоен статут со дефинирани посебни правила за работа за исполнување на целите 
од членот 113 на овој закон,
- да има најмалку пет члена,
- да остварува вкупен приход од продадено годишно производство од најмалку 3.500.000 
денари,
- да се формирани за одреден производ, односно група на производи на овошје или 
зеленчук,
- да има изготвено план за стекнување на статус на организација на производители (во 
натамошниот текст: план за признавање), кој задолжително треба да е одобрен од 
Министерството и
- со своето работење да не ја ограничува конкуренцијата на пазарот на одреден производ 
односно група на производи на овошје или зеленчук.
(3) Правното лице од ставот (1) на овој член статусот на група на производители го стекнува 
со денот на уписот во Регистарот на организации на производители.


